          第十一章       終戰
               53.
   日本軍兵四界征戰 ,擎甲夯袂牢, 甚過大心肝, 想欲進攻大國,毋閣呢, 伊咁貿(vau)吓過手 ?家己無認本份 ,佇1941下冬天仔,偷襲珍珠港, 即聲烏仔魚袂堪咧互濁水激著矣 ,自那惹起美國仔奮勇參戰 ,遂來引起第二次世界大戰,剛開戰e初期呤呤 ,民主國家採取守勢, 落尾也漸漸反守為攻 ,無外久, 義大利, 德國連肖續崩敗投降, 換日本仔孤單咧唱哭調仔,拂甲塗塗塗 ,自那慘敗來無條件投降, 這宛那是早慢e代誌爾, 佇開羅宣言佮波次坦宣言內底, 明白伊噯放棄台灣地 ,落尾也廣島,長崎 ,食二粒原子彈, 死傷慘重, 1945年八月十五, 日皇向盟國投降 .

  日本投降典禮佇南京舉辦了後,1946年10月25日, 佇台北公會堂(中山堂) ,日本第十方面軍兼總督安藤利吉大將 ,做投降代表, 來恭簽降書, 即工咱台灣正式歸還祖國統治, 無外久 ,前進指揮所了後, 又閣成立長官公署, 續落佇11月1日, 由台灣省接收委員會,執行全省接收工作,台南州接收委員主委,由韓聯和來擔任 .

  日本天皇, 洶洶來宣佈投降,佇台灣茲日本仔真了然 ,有e人哭到簡那孝男咧, 目屑四喃垂, 有e人真毋甘願, 切齒咬牙掟手尾, 有e人痛恨軍閥誤國害民, 有e人講,日本輸佇美國, 無輸佇中國, 隨人安呢茖衰, 頭殼螺螺, 欲死動亥, 真正了然安呢,尹e態度, 由押霸橫磅磅, 即聲反經, 揙甲真謙卑, 真正笑面來扶坦, 安呢衰尾失神, 簡那喪家之狗咧 ;另外一方面 ,番薯仔(台灣人), 奚叨

嘴笑目笑, 歡頭喜面,志氣揚揚安呢甡 ,卡早有去互日本仔苦毒e人, 叨順即个機會來報冤仇, 卡早無法無天e刑警,特務 ,叨互人ham甲無啥無示, 尤其是經濟警察上介食力, 彼批「狐假虎威」,專門咧替日本人, 欺侮台灣人e「蟑螂仔」, 宛那仝款互人扑互人摃 安呢.

  另外有一部份人 ,日本時代咧做爪耙仔 ,驚互人給清算 ,性格投機, 來揙做上介熱情e愛國份子 ,踦佇民眾面前, 假仙燒熱高夯歡迎大旗, 大聲唸歡迎歌曲, 另外一部卡有良心e人, 叨躲佇厝內懺悔, 毋敢出來逗鬧熱 ,有影心情歹勢閣再歹勢 ,另外閣有人卡早反日份子, 效忠祖國; 尹趁即个機會, 四界唗蹤活動, 來宣傳名聲, 結交權貴, 看吓凍得着政治大位e機會未(ve5)…一般e百姓, 掛燈夯旗, 鼓亭是拚甲乒乓叫, 歌聲是奏甲真叉操, 攽大炮貼標頭.歡聲雷動 , ut佇心肝頭五十年e積恨, 簡那山洪暴發, 宣洩千里 ,叨頻若典禮迎送中間, 場面鬧熱偉大,真正金光摪摪滾…呾即嗎e年代 ,給想起來, 宛那是另一个世界情景哩 !

  光復初期, 民眾熱愛祖國 ,自動去學北京話佮國歌演唱, 誠意食水甜叨著 ,尤其一寡四五十歲e中年人, 閣卡認真拍拚喟哩 !我佇日本時代, 有加減學一寡北京話e基礎 ,光復了後, 「輸人毋輸陣」到地也,自那趕緊重新拍拚 ,勉勵家己, 看短短三个月, 吓凍用北京話講演未 ?落尾也 ,竟然做到矣 ,而且嘛擔任幾落擺e繫話(翻譯) ,攏無顛誕哩 ,得著一寡人e 謳咾安呢 .

                           54.

  接收大員韓聯和氏 ,來台南進前, 有捌來聽著我佮莊某人e名聲, 自那邀請佮我見面, 來台南第二工呤 ,叨踮日本時代e「知事官邸」見面, 韓氏生做漢草大欉 , 做人豪爽隨和, 為著欲順序來接收e空課,聘請我做自治宣傳員 ,落尾也, 阮二人逗陣心適 ,真捷來往,伊雖然毋是基督教徒, 毋閣嘛入境隨俗, 有綴阮去太平境禮拜堂禮拜,…彼時接收e空課, 遣送日人e作業 ,是千頭萬緒 , 長短肖犮(pua4相纏) 離gaga, 有影真硬斗安呢 .

  1945年12月14, 成立台南市政府, 韓氏做第一任市長, 至1946,調去省政府, 做無一年爾爾 ,伊佇任內 ,對台南e欠糧食佮瘧疾防治,拄著硬斗困難 ,安呢操心扒腹用心計較, 真艱苦咧捍盤,不時嘛咧喃(nau5), 無愛閣做官落去….伊對小型機械真有興趣, 辭職了後, 紮一寡輕工業機械, 返去安徽故鄉, 決意來發展實業, 聽兮講尾也著病, 佇南京陷落進前來過身去, 唉 !一世人無法度達到家己心願 ,真正拍損矣, 毋甘啊 !

    彼時接收, 上介麻煩e代誌 : 叨是日產厝屋e租用問題,一寡卡敖ng4鑽 ,卡敖烏西e人, 佮日本仔勾結租用, 以既成e事實, 來得著日後產權e優先權, 而且尹閣足拚勢, 向各單位來運動(活動), 我嘛感到足煩足囉嗦e ,毋閣呢 , ga有利頭以上,定著是眾人攏吓拚來欲虧仙哩,…有關日產厝屋e土地, 我根本叨無想欲占有, 毋閣我有為黨部爭取幾落位(日產地) ,即聲遂惹人來怨妒, 講我圖利他人, 公然控告中傷, 互我日後e選舉 ,發生顛誕, 有卡輸勢 ,唉!處理公事任勞任怨, 叨真正有影 !

  我對日產e態度 ,雖然是奉公守法 ,毋閣宛那有小人, 誣賴講

我偷賣日產佮藥品來貿錢 ,致使講我去互台北某某處來問訊 ,即款代誌, 無影無蹟「捕風捉影」 ,干礁倚一張書信, 叨欲來陷害人….我去互人冤枉, 唗二回法院, 頭一回我問法官「即款代誌, 咁有經過憲兵來調查」, 答講「無咧,我才拜託尹來調查!」, 第二回e時瞬, 我問調查e結按怎 ? 伊回答「無影e代誌 」 ,我講既然是無影e代誌, 何必叨閣再傳訊 ? 伊答講「無經過即款手續,叨無法度結案哩!」落尾也, 我拜託某參謀長 ,對即款虛偽冤枉e代誌; 絕對噯慎重來處理, 伊回答講「事關重要e軍品,姑不衷干礁安呢來辦叨著.」

  1946年3月24 ,我參加頭一擺市參議員選舉 ,結果無稠 ,競選e空課 ,我卡飯桶, 嘛無閒去一戶一戶拜票, 去當面拜託, 致使代誌來顛誕, 初回選舉e失利, 互我kimo上袂爽e ,叨是自動向我表示支持e人, 到投票時, 竟然反經欺騙講白賊, 這中間, 虛虛實實,千變萬變 ,無到投票時日, 叨真歹按算哩 !

                          55.

  一直到仝年4月15日, 選台南市參議會第一屆大會時, 我以十六萬票 ,當選參議員, 彼時省議員由縣市參議會選舉, 候選人29名 ,選舉人27名 ,由剛(daa2)逶唐山返來e蔡培火兄來致詞, 發表建設台灣e報負 ,逐傢真給謳咾; 培火兄暗中佇戰前, 由大陸去重慶, 戰後 一直無消息, 一四界謠言風聲勃影, 互親戚朋友不止也煩惱,真拄好即个時瞬 ,再度踏上鄉土, 離鄉七冬矣 ,親友真正給恭賀安呢 .
  我當選後十工,4月25 ,招待本市參議員, 發表書面談話如下 :

                          [原文]

  咱中華民族, 忍過了八冬e鐵血凌治以上, 結局來得著上大e勝利, 彼个專權自大, 貪心夭壽骨, 干礁吓侵略, 袂曉謙虛e惡霸 ,叨已經無條件投降矣 , 國父所講e次殖民地地位,呾即嗎廢除伊不平等條約, 來達到領土e完整, 互咱一聲叨跳到四大強國之一 ,佮英國美國蘇俄佮聯合遐e國家, 共同來維持世界和平e責任, 建立人類永久幸福e基礎 ,這个偉大光榮e事業 ;實在是咱中華民族五千年歷史以來 ,上介光彩燦爛e一頁, 這宛那吓互咱 ,增加一層責任佮檐頭安呢 .

  咱噯負起即个使命, 需要全國國民共同來拍拚 ,給奮鬥搭底 ,而且目前咱e國土 ,有來受過惡霸e凌治 ,一四界安呢荒荒廢廢,萬項噯建設復興 ,若欲負起維持世界和平e責任 ,這定著噯逶國內和平統一做起, 若無和平, 叨無法度建設, 無統一叨政令袂通透, 近來政治協商會議, 風波不斷, 噯提出和讓e精神,雖然有淡薄仔成果 ,毋閣軍事調解e執行,有所困難 ,加減吓來停頓,逆轉 ,咱若想著咱東北局勢, 有影烏雲暗淡, 對國家前途 ,實在猶真煩惱叨是 .

  咱台灣所在 ,淪陷五十冬,佇舊年8月15, 日本投降以後 ,重歸祖國e懷抱 ,台胞歡迎祖國e熱情,有影是盡磅逗搭  ,台灣佇地理上 ,雖然是孤單浮佇海面,也呾即嗎變做祖國e寶島 ,嘛是中華民國e一省,伊佮祖國是仝一款運命, 袂凍來分離e ,咱台灣人ga吓凍浮夯愛國熱忱以上,逐傢定著吓拚勢 ,來參加建設才是啦 !

  佇即款要緊e時期 ,建國e基礎工作, 叨是地方自治 ,咱地方自治e基本空課, 定著是民意機關e成立 ,本省自光復以來, 佇這短短e時間內 ,已經由鄉鎮區市縣 ,一直到省級民意機關 , 攏成立起來,本人即回接受民命, 當選做省參議員, 實在真光彩 ,嘛感覺責任重大, 佇茲, 我宣誓以「鞠躬盡瘁死而後已」e精神 ,來為地方謀進步, 為國家圖富強, 嘛為咱茲民眾求康樂, 我吓盡心盡力, 來實現最高神聖e使命 !

    第十二章
             台灣第一屆省參議會
              
                56.

   第一屆省參議會e第一次大會 ,佇1946年5月1日 ,踮台北市參議會禮堂開幕(南海路泉州街口,建中旁前美國新聞處) ,全省e省參議員 ,攏總三十名, 台南市方面干礁我一人爾 ,其中有三个元老, 李崇禮73歲, 黃純青72歲, 林獻堂65歲; 有兩个少年傢仔 ,劉闊才37歲, 林為恭39歲; 其他e人, 攏是四五十歲頂下坎仔; 孔子公有咧講「四十五十若猶無出脫,大概也,人生亦差不多囉!」咁有影安呢 ? 這按怎講 ?

  我佇議會即五冬 ,毋捌請假, 抑是慢到; 干礁佇第十次大會期間,1950年12月20 , 應台南高等法院分院e要求, 為蘇行山醫師e醫療糾紛事件做鑑定, 請假一擺爾爾; 彼時瞬, 拄好台大校長傅斯年來會場, 答辯某議員e質詢了後 ,遂不幸來中風死亡 .

  彼時有意思欲做議長者, 有林獻堂佮黃朝琴二位議員, 獻堂仙是台中e望族, 佇日本時代, 喚水吓堅凍, 是文化政治運動e頭兄, 伊家財萬貫, 學問通透, 一四界名聲浮夯, 社會經驗, 閣卡老練起磅無話講, 毋閣歲頭有卡贅, 對世界潮流無啥了解, 伊e國學文藝材(才)情有, 可惜外文( 指英文,非日文 )卡欠缺 .   

  佇朝琴兄即方面 ,歲頭卡斂(liam4) ,伊早年返去唐山所在 ,服務外交界, 卡知影國內外世面長短, 佇日本時代e文化政治界 ,宛那有貢獻, 光復了後, 擔任外交特派員, 台北市長 ,…伊ga有欲棄官位就議會以上,定著是想做議長頭兄, 毋閣佇禮貌上, 宛那噯敬老尊賢, 表面上扶獻堂仙 ,叨安呢 ,二爿二派人馬, 私下撟摵e結果,咱這獻堂仙, 果然是老君節(…zat,老謀深算) ,深明大義 ,合(ha3)著時勢潮流, 佇選前自動放棄 ,即聲互咱朝琴仙, 「如願以償 」,以22票來當選議長, 也呾到即嗎 ,嘛連肖續做十年矣 ,議長即个位, 做了真出名叨著 .

  會議議場(原址建國中學旁) ,欲徙位變遷 ,算講是即擺會議e大齣頭, 算起來咱參議會e議廳, 雖然無真曠闊, 宛那有夠用叨著, 毋閣有一部份議員,抱著愛宏e心情, 想欲起腳動手, 來展氣魄, 互選民謳咾, 嗯才提議變遷, 欲徙去中山堂, 雖然有人反對, 結局遂通過,即聲咱茲卡敖唗跳英勇e議員, 叨有所在倘發威矣 !

  頭一个齣頭 ,是有關民報導演e「教育處長范壽康e失言風波」,范處長佇1946年4月29國父紀念週 ,彼時「台灣省地方行政幹部訓練團」, 以「復興台灣e精神」為題目來講演, 伊所講e內容據「民報」事後刊載 ,其中有來侮辱番薯仔(台灣人)e嫌疑 伊虧笑台人有獨立思想, 事事排斥外省人, 有「以台治台」e偏差觀念, 對本省人e工作態度(以旁觀者看法) ,叨是奴化(日本)教育咧作怪…致使伊咧講e時瞬, 郭(國基)大炮看甲袂作e ,落尾也提出抗議 ,有派郭,蘇兩位議員給調查, 才閣回報頂司 .

    一直到5月初7, 第七擺會議e時瞬,郭\蘇兩位議員,報告有關

「省籍衝突事由」,即聲雙方門扇板咧逗袂峇, 遂引起范處長真激烈e辯論, 二爿肖嚷冤傢…到茲來矣,「番薯仔拚阿山兮」 ,台灣人佮外省人衝突氣氛沤搭, 形勢緊張….即个流擺, 我佮劉傳來議員, 為著顧全大局,防止省籍對立擴大湠開, 抱著自我犧牲e精神, 提出臨時動議 .

  內容是安呢 : 「阮聽著連祕書長e報告, 有關范處長e講演內容,雖然有淡薄也欠點, 淡薄也夆批評e所在 ,毋閣代誌無赫尼食力啦 ! 無親象某報紙所寫, 赫無常識叨著, 這中間吓發生誤會, 發生顛誕, 大概是范處長發音問題, 抑是透過翻譯, 加減有一寡唗精一寡長短出入 ,無合內容e原意, 即款代誌, 引起六百萬同胞真大e誤解, 才拜託汝 ,逶講演e內容, 給發表踮報紙頂頭, 來化解民眾e誤會佮反感 .」

                           57.

  即个案 ,經過24票多數通過 ,代誌得著化解, 毋閣對一寡寄望代誌惡化, 想欲興風作浪e記者, 遂真失望 ; 續落自那對議長佮我 ,全力來攻擊來罵詈, 尹從事煽動, 中傷, 宣染, 譭謗…排山倒海溢入來, 是做甲盡磅逗搭, 另外負責調查本案e蘇議員,伊有對阮e議案夯手來贊成, 宛那互茲記者du臭,攻擊 .

  也呾省籍問題代誌惡化, 民眾包圍議會e齣頭來矣, 5月初9, 佇中山堂召開第九次會議了後, 猶未散會 ,即聲外圍e民眾 ,圍甲烏坎坎, 演出「臨時民眾大會」e話劇 民眾中間, 有人大聲喚喊「拜託諸位議員,稍等一睏仔」, 旁聽習e民眾全部踦 起來, 

有人喚「打倒議長,請議長莫唗」, 彼時e議長佮副議長, 紛紛避出場外閃開, 另外一方面, 有市民跁就講壇 ,悲憤慷慨來詈罵, 做一場講演 ,全力來攻擊官廳兮( 政府) .

  親象安呢e參議會 , na吓凍改善台灣e政治 ,恁表現出咱六百萬民眾, 無組織, 無合作, 有影無路用哩, 恁三十人該負責…恁噯有建設性e意見, 若準恁敢來做,茲六百萬民眾,一定吓綴汝去拚…,逶即段講演噹中 ,咱吓凍歸納四點 :
1. 不滿省參議會e運作, 認定尹無法度改善台灣e政治 .
2. 參議員本身袂合作, 噯全體合作負責 .
3. 噯有建設性e意見發表 .
4. 參議員若有氣魄敢做, 茲六百萬民眾絕對綴伊潦落去.

    以上四點, 第一點稍寡有道理, 第二點「合作」e意義甚過含糊,目標不明, 是毋是要求30个人仝款一个行動 ?仝款意見 ?若是來者 ,叨失去民主議會e意義 ,第三點, 雖然講噯有建設性e意見, 毋閣佇彼時e勢面環境, 建設性e意見, 上無受著歡迎, 顛倒是有破壞性, 煽動性, 自我宣傳者, 烏白迎合e意見,上介受著歡迎哩 , 第四點, 有提著「敢做」,到底「敢做」啥乜 ?有影莫名其妙霧sasa ,另外閣有幾个民眾, 熱烈發表意見, 嘛無倘真好勢, 佇阮議會內底, 嘛有幾落个, 志氣揚揚展氣魄, 向在場e民眾 ,給奉承(討好) ,給扶坦給灌甜湯, 來博取民眾e歡心安呢 .

